
Биология пәні мұғалімі Акмарал Тургумбаева
          Экожүйедегі тепе-теңдіктің бұзылуына және белгілі бір аймақтағы органикалық  тіршіліктің  барлық  формаларының  деградацияға ұшырауына әсер ететін  табиғи және антропогендік процестердің жиынтығы, яғни, адамның әсерінсіз  табиғи  экожүйенің  орнына  қайта келмейтіндей өсімдіктер жамылғысын жоғалтуы шөлейттену деп аталады. Шөлейттену негізінен ылғалы тапшы аудандарда табиғи және көбіне антропогендік факторлардың  әсерінен (орман ағаштарын кесу, жайылымдарды үздіксіз пайдалану, суғару жұмыстары кезінде су ресурстарын үнемсіз пайдалану және т.б.) пайда болады. Шөлейттену әлемнің барлық табиғи аймақтарында жүруде. Жер шарындағы көптеген аймақтардағы  шөлейттену үрдісі адам іс-әрекетінен пайда болуда. Антропогендік іс-әрекеттен сирек өсімдік жамылғысының жұтаңдануы, топырақтың құнарсыздануы, жерді есепсіз  жырту, ормандар  мен  тоғайларды өртенуі немесе оталуы, жолдар мен құрылыс салу нәтижесінде топырақ  жамылғысы  құрамы өзгерді. Жарамсыз жерлерге  әсер  етуші табиғи факторлар ретінде жел эрозиясы мен топырақтың беткі қабатын құнарсыздандыратын  құйындар мен аптапты аңызақтарды атауға болады. Дүниежүзінде жарамсыз  жерге  ұшыраған  аумақтар  ауданы  жыл сайын  ұлғайып  келеді. Дүниежүзі климаттың өзгеруі мен оның  қуаңдануының  өсуіне  байланысты шөлейттену процесі қарқынды  жүруде. Шөлейттену нәтижесінде биологиялық өнім мен түр саны азайып, топырақ құнарсыздана бастайды. Қазіргі  кезде  құрлық бетінің 1/3 бөлігінде  топырақтың  құнарлы  қабатының  жоғалу қаупі бар, ал оның  әсерінен  Жер шары халқының 1/5 зардап  шегуі  мүмкін. Соңғы  50 жыл бойында дүние жүзінде 800 миллион га-дан астам жер шөлейттенуге  ұшыраған.  Мұның  негізгі бөлігі Африка құрлығына келеді. Мысалы, Сахара  шөлі оңтүстікке қарай 650 – 700 км шамасында жылжыған, ғалымдардың болжамы бойынша 2020 жылы Оңтүстік Африканың 60 миллион тұрғыны жарамды жерлердің шөлейттенуі  салдарынан өздерінің атамекенінен басқа аудандарға қоныс аударуға мәжбүр болады. Шөлейттену процесі  Орталық Азия  елдері мен  Қазақстанда да жылдам қарқынмен дамуда. Түрікменстанда ұзындығы 1000 км  Қарақұм  каналының бойында 100 км-лік аймақта  топырақ  қайталама сортаңданып, шөлге айналды. Арал  теңізінің  деңгейі  14 м-ге төмендеп, аумағының азаюы салдарынан 2,5 миллион га-дан астам  жер  қу  тақырға айналды(. Бұл өңірден жыл сайын 75 миллион т. тұз желмен көтеріліп, 100 км және одан да шалғай өңірлерге жайылуы  салдарынан шөлейттену процесі одан әрі үдей түсіп отыр.
( Садыкова Д.А.Мухамединова Н.Н. Әлеуметтік экология және тұрақты даму,-А.: ҚазМемПУ.2013ж.








